
R E L A C I O N 
 
 

PËR 
 

PROJEKTLIGJIN “PËR DISA NDRYSHIME NË LIGJIN NR.87/2019, 
“PËR FATURËN DHE SISTEMIN E MONITORIMIT                                       

TË QARKULLIMIT”, TË NDRYSHUAR” 
 

I. QËLLIMI I PROJEKTAKTIT DHE OBJEKTIVAT QË SYNOHEN TË 
ARRIHEN 

  
Ky projektligj ka për qëllim përshtatjen e dispozitave të ligjit nr.87/2019, “Për 
faturën dhe sistemin e monitorimit të qarkullimit”, të ndryshuar”  me zhvillimet 
e fundit të legjislacionit tatimor dhe përmirësimin e funksionimit të sistemit të 

fiskalizimit.  

 

Ndryshimet e propozuara përfshijnë zëvendësimin e të gjitha referencave në ligj, 

përkatësisht, “tatimi mbi fitimin” dhe “tatimi i thjeshtuar mbi fitimin për biznesin 
e vogël”, për t’u zëvendësuar me përkufizimet e reja, përkatësisht “tatimi mbi të 
ardhurat e korporatës” dhe “tatimi mbi të ardhurat personale nga biznesi”, duke 
siguruar kështu koherencë ligjore dhe përshtatje me kuadrin e ri tatimor.  

 

Projektligji synon gjithashtu të saktësojë nivelin e identifikimit dhe të 

gjurmueshmërisë së transaksioneve, duke kërkuar që faturat e shitjeve në rastin e 

eksportimit të mallrave, kur blerësi është individ, përveçse emrit, mbiemrit dhe 

adresës, të përfshijë edhe numrin personal të identifikimit (ID) të blerësit. 

Përfshirja e numrit personal të identifikimit (ID) në faturë siguron identifikim të 

qartë dhe unik të individit, shmang pasaktësitë në procesin e raportimit, si dhe 

lehtëson verifikimin nga autoritetet tatimore e doganore në rastet e kontrolleve 

apo hetimeve të mëvonshme.  

 

Një ndryshim tjetër i rëndësishëm është shtyrja e afatit për shqyrtimin dhe 

plotësimin e librave të shitjes e blerjes nga dita e dhjetë në ditën e njëmbëdhjetë 

të muajit pasardhës. Ky ndryshim synon të sigurojë një afat shtesë prej 24 orësh, 

të nevojshme për sistemin për procesimin e faturave, nga data e fundit e lejuar 

për lëshimin e tyre, e cila për rastet specifike të parashikuara në pikën 3, të                   

nenit 8, të ligjit, është data 10 e muajit, që pason muajin në të cilin është kryer 

shërbimi. 

 

Ndërkohë, propozohet dhe zgjatja e afatit për fiskalizimin e faturës në rastet e 

importeve, nga deri në 3 ditë pas vendosjes së mallrave të importit nën regjimin 

e qarkullimit të lirë deri në 7 ditë nga data e vendosjes së mallrave në këtë regjim. 

Ky ndryshim synon të përshtatë afatin ligjor për fiskalizimin e faturave të 

importeve me funksionimin praktik të sistemeve elektronike, duke lehtësuar 

përmbushjen e detyrimeve tatimore nga tatimpaguesit. 

 

Këto ndryshime synojnë të përforcojnë transparencën fiskale, të sigurojnë 

përputhshmërinë e terminologjisë ligjore në fushën tatimore, të lehtësojnë 

përmbushjen e detyrimeve ligjore nga tatimpaguesit dhe të kontribuojnë në 

krijimin e një mjedisi më të qëndrueshëm për administrimin e të ardhurave. 

 

II. VLERËSIMI I PROJEKTAKTIT NË RAPORT ME PROGRAMIN 
POLITIK TË KËSHILLIT TË MINISTRAVE, ME PROGRAMIN 
ANALITIK TË AKTEVE DHE DOKUMENTE TË TJERA POLITIKE 

  
Ky projektligj nuk është parashikuar në programin analitik të projektakteve, që 

do të paraqiten për shqyrtim në Këshillin e Ministrave gjatë vitit 2025. 

 

III. ARGUMENTIMI I PROJEKTAKTIT LIDHUR ME PËRPARËSITË, 
PROBLEMATIKAT, EFEKTET E PRITSHME  

 
Projektligji “Për disa ndryshime në ligjin nr.87/2019, “Për faturën dhe sistemin e 
monitorimit të qarkullimit”, të ndryshuar” synon të adresojë nevojat e përshtatjes 
së legjislacionit tatimor me zhvillimet e fundit në fushën e tatimeve mbi të 

ardhurat, duke siguruar përputhshmëri ligjore dhe qartësi në terminologji. 

Gjithashtu, projektligji ka për qëllim saktësimin e identifikimit të blerësve të huaj, 

si dhe përshtatjen e afatit të shqyrtimit të librave të shitjes dhe të blerjes në kuadër 

të parambushjes së tyre nga sistemi.  

 

Ndryshimet që propozohen janë të domosdoshme për të pasqyruar ndryshimet në 

kuadrin ligjor tatimor, të cilat ndikojnë drejtpërdrejt në funksionimin e sistemit të 

fiskalizimit dhe në administrimin efikas të të ardhurave. 

 

Nëpërmjet zëvendësimit të termave të mëparshëm të llojit të tatimit, tatimi mbi 

fitimin apo tatimi i thjeshtuar mbi fitimin për biznesin e vogël, me përkufizime të 

reja për tatimin mbi të ardhurat e korporatës dhe tatimin mbi të ardhurat personale 

nga biznesi, projektligji përputh terminologjinë me legjislacionin tatimor, duke 

eliminuar konfuzionet dhe duke lehtësuar zbatimin e ligjit nga ana e 

tatimpaguesve dhe administratës tatimore. 

 

Gjithashtu, saktësimi i kërkesave për identifikimin e blerësve në faturat e shitjes 

në rastet e eksportimit të mallrave kur blerësi është individ, përmirëson 

gjurmueshmërinë e transaksioneve dhe forcon mekanizmat e kontrollit fiskal, 

duke kontribuuar në rritjen e transparencës dhe luftën kundër evazionit tatimor. 

Për më tepër, përfshirja e numrit personal të identifikimit (ID) në faturë është e 

domosdoshme për të siguruar identifikimin unik dhe të saktë të blerësit. Duke 

qenë se të dhënat e tjera personale mund të jenë të ngjashme apo të përsëritura, 

përdorimi i ID-së parandalon keqinterpretimet dhe konfuzionet gjatë procesit të 

verifikimit dhe kontrollit.  

 

Shtyrja e afatit për shqyrtimin dhe plotësimin e librave të shitjes e të blerjes, nga 

data 10 në datën 11 të muajit pasardhës, është një masë praktike, që synon të 

lehtësojë përpunimin e faturave brenda sistemit, duke marrë parasysh se afati i 

fundit për regjistrimin e faturave, sipas pikës 3, të nenit 8, është data 10 e muajit 

që pason muajin në të cilin është kryer shërbimi, dhe ndërkohë sistemi kërkon një 

periudhë shtesë prej 24 orësh për përpunimin e faturës së fundit të regjistruar. Ky 

ndryshim rrit nivelin e korrektësisë së të dhënave të parambushura dhe redukton 

nivelin e korrigjimeve të librave të shitjes dhe të blerjes. 

 

Me zbatimin e procesit të fiskalizimit është konstatuar se afati aktual prej tri 

ditësh për fiskalizimin e faturave në rastet e importeve rezulton shpeshherë i 

pamjaftueshëm. Pas vendosjes së mallrave në regjimin e qarkullimit të lirë, 

sistemit elektronik i nevojitet një periudhë kohe për përpunimin dhe shfaqjen e 

deklaratës përkatëse për ta bërë atë të aksesueshme, çka shpesh pengon 

tatimpaguesin të kryejë fiskalizimin brenda afatit ekzistues. Për këtë arsye, 

propozohet zgjatja e afatit për fiskalizimin e faturës në rastet e importeve, nga 

deri në 3 ditë pas vendosjes së mallrave në regjimin e qarkullimit të lirë, deri në 

7 ditë nga data e vendosjes së mallrave në këtë regjim. Ky ndryshim synon 

përshtatjen e afatit ligjor me funksionimin praktik të sistemeve elektronike, si dhe 

t’u japë tatimpaguesve më shumë kohë për përmbushjen e detyrimeve të tyre 

tatimore, duke siguruar një zbatim më efektiv dhe të qëndrueshëm të procesit të 

fiskalizimit. 

 

Për sa është argumentuar më lart, ky projektligj përfaqëson një hap të 

rëndësishëm drejt përmirësimit të sistemit të fiskalizimit, duke siguruar që 

legjislacioni të jetë në harmoni me ndryshimet tatimore, të rrisë efektivitetin e 

kontrollit tatimor dhe të lehtësojë e të rrisë nivelin e saktësisë në parambushjen e 

librave të shitjes dhe të blerjes. 

 

IV. VLERËSIMI I LIGJSHMËRISË, KUSHTETUTSHMËRISË DHE 
HARMONIZIMI ME LEGJISLACIONIN NË FUQI VENDAS E 
NDËRKOMBËTAR 

 
Projektligji është mbështetur në nenet 78 dhe 83, pika 1, të Kushtetutës. 

V. VLERËSIMI I SHKALLËS SË PËRAFRIMIT ME ACQUIS 

COMMUNAUTAIRE (PËR PROJEKTAKTET NORMATIVE) 
 
Projektligji nuk synon përafrimin me acquis të Bashkimit Evropian. 

 

VI. PËRMBLEDHJE SHPJEGUESE E PËRMBAJTJES SË 
PROJEKTAKTIT  

 
Projektligji përbëhet nga 6 nene: 

 

Në nenin 1 parashikohet se në shkronjën “b”, të nenit 4, fjalë “... në përputhje me 

legjislacionin në fuqi për sistemin e taksave vendore ...” zëvendësohen me “... në 

përputhje me ligjin për tatimin mbi të ardhurat ...”. 
 
Në nenin 2 propozohet një ndryshim në fjalinë e dytë, të pikës 2, të nenit 9, ku 

parashikohet se nëse blerësi është individ i paregjistruar për ushtrim të ndonjë 

aktiviteti tregtar, në faturë shënohet emri i tij i plotë, numri personal i identifikimit 

(ID) dhe adresa e saktë, ku dërgohen mallrat, duke zëvendësuar formulimin 

ekzistues që kufizohej vetëm në shënimin e emrit dhe adresës së blerësit në rastet 

e eksportit. 

 

Në nenin 3 parashikohet se në pikën 2 të nenit 17, fjalët “... ditën e dhjetë ...” 
zëvendësohen me “... ditën e njëmbëdhjetë ...”. 
 

Në nenin 4 parashikohet se në fjalinë e parë, të pikës 10, të nenit 20, fjalët “... tri 

ditë ...” zëvendësohet me “... shtatë ditë ...”. 
 

Në nenin 5 parashikohet se, kudo në përmbajtjen e ligjit, fjalët “... tatimit mbi 

fitimin ...” zëvendësohen me “... tatimit mbi të ardhurat e korporatës ...” dhe fjalët 

“... tatimit të thjeshtuar mbi fitimin për biznesin e vogël ...” zëvendësohen me             

“... tatimit mbi të ardhurat personale nga biznesi ...”. 
 

Në nenin 6 parashikohet hyrja në fuqi, e cila është 15 ditë pas botimit në “Fletoren 

zyrtare” dhe i fillon efektet nga data 1 janar 2026. 

 

VII. INSTITUCIONET DHE ORGANET QË NGARKOHEN PËR 
ZBATIMIN E KËTIJ PROJEKTAKTI 

 

Për zbatimin e këtij projektligji, ngarkohet Ministria e Financave dhe Drejtoria e 

Përgjithshme e Tatimeve.  

VIII. PERSONAT DHE INSTITUCIONET QË KANË KONTRIBUUAR 
NË HARTIMIN E PROJEKTAKTIT  

 
Ky projektligj është hartuar nga Ministria e Financave.  

 

IX. RAPORTI I VLERËSIMIT TË TË ARDHURAVE DHE 
SHPENZIMEVE BUXHETORE  

 
Ky projektligj nuk ka efekte financiare në buxhetin e shtetit.  

 

 

KËSHILLI I MINISTRAVE 


